
Եվրոպայի խորհրդի հետ Հայաստանն իրականացնում է ակտիվ համագործակցություն ինչպես ԵԽ կանոնադրական մարմիններում, այնպես էլ ԵԽ մոնիտորինգային և խորհրդատվական կոմիտեներում։ 
ԵԽ Նախարարների կոմիտեում Հայաստանը հանդիսանում է ոչ միայն օրինակելի և արդյունավետ համագործակցություն իրականացնող, այլ նաև ԵԽ դերի ամրապնդման և կառույցի առջև ծառացած մարտահրավերների հաղթահարման ուղղությամբ գործուն ներգրավվածություն դրսևորող պետություն։ 
Հայաստանի վերաբերյալ ԵԽ զեկույցներն աչքի են ընկնում մեծամասամբ դրական գնահատականներով։ 
Եվրոպայի խորհուրդը բարձր է գնահատել ՀՀ-ում 2018թ. ապրիլ-մայիս ամիսներին խաղաղ և անցնցում թավշյա հեղափոխությունը՝ այն որակելով որպես հասուն ժողովրդավարության օրինակ և տպավորիչ ձեռքբերում։  
Հայաստանը ստորագրել և վավերացրել է ԵԽ 62 կոնվենցիա, ևս 13 ԵԽ կոնվենցիա/արձանագրություն ստորագրել, սակայն դեռևս չեն վավերացվել: 
Ընթացիկ տարում նախատեսված է Հայաստան-Եվրոպայի խորհուրդ հագեցած օրակարգ՝ թե´ երկկողմ փոխայցերի համատեքստում, թե´ համագործակցության առումով։ Նախատեսված են ԵԽԽՎ նախագահի Հայաստան այցը (մարտի 25-ի շաբաթ), ՀՀ վարչապետի ելույթը ԵԽԽՎ ապրիլյան նստաշրջանի ընթացքում (11 ապրիլի), ԵԽ Գլխավոր քարտուղարի կամ ԵԽ Գլխավոր քարտուղարի տեղակալի այցը (մայիս) Հայաստան՝ ՀՀ-ԵԽ 2019-2022թթ. Գործողությունների ծրագրի պաշտոնական բացման շրջանակում։        
Հայաստանը «Սեռական շահագործումից և  սեռական բնույթի բռնություններից երեխաների պաշտպանության մասին» Եվրոպայի խորհրդի կոնվենցիան ստորագրել է 29.09.2010թ., սակայն դեռևս չի վավերացրել:  
Վերջին 3-4 տարիների ընթացքում ԵԽ ղեկավարությունը ՀՀ իշխանությունների, ներառյալ՝ ԵԽ-ում ՀՀ մշտական ներկայացուցչի հետ քննարկումներում մշտապես հիշեցնում է Լանզարոտի կոնվենցիան վավերացնելու անհրաժեշտության մասին։ Այս ուղերձը պարբերաբար հնչեցվում է, քանի որ Եվրոպայի խորհուրդը վճռական է, որպեսզի 2019թ., երբ նշվում է Կազմակերպության հիմնադրման 70-ամյակը, տվյալ կոնվենցիան վավերացրած լինեն ԵԽ անդամ բոլոր երկրները։ Կոնվենցիան ներկայիս դրությամբ ԵԽ անդամ երկրներից չեն վավերացրել միայն Հայաստանը, Ադրբեջանը և Իռլանդիան։
ԵԽ-ում ՀՀ մշտական ներկայացուցչության տվյալներով՝ Իռլանդիան մոտ ապագայում նախատեսում է ապահովել Լանզարոտի կոնվենցիայի վավերացումը, որի արդյունքում վավերացման կոչերը հասցեագրված կլինեն միայն Հայաստանին և Ադրբեջանին։ Նման իրավիճակը կարող է ԵԽ-ում Հայաստանի և Ադրբեջանի հետ համագործակցության օրակարգերում անտեղի կերպով զուգահեռների տեղիք տալ, ինչը միանշանակ չի բխում Հայաստանի շահերից։ 
Այս առումով ևս կարևոր է վերոնշյալ կոնվենցիայի շուտափույթ վավերացումը։ 
2019թ. նշվող Եվրոպայի խորհրդի 70-ամյակի կապակցությամբ ԵԽ  քարտուղարությունը նախաձեռնել է ԵԽ կոնվենցիաների ստորագրման և/կամ վավերագրերի հանձնման երկու հանդիսավոր արարողություն՝ ս.թ. մայիսի 16-17-ին Հելսինկիում կայանալիք Եվրոպայի խորհրդի նախարարական համաժողովի և ս.թ. սեպտեմբերի 30-ից հոկտեմբերի 4-ը Ստրասբուրգում կայանալիք ԵԽԽՎ աշնանային նստաշրջանի ընթացքում։  
Հաշվի առնելով վերոնշյալը՝ նպատակահարմար է այս ժամկետներից մեկի ընթացքում իրականացնել Սեռական շահագործման և սեռական ոտնձգությունների դեմ երեխաների պաշտպանության ԵԽ կոնվենցիայի վավերագրերի հանձնումը։      
Կարևորելով «Սեռական շահագործումից և  սեռական բնույթի բռնություններից երեխաների պաշտպանության մասին» Եվրոպայի խորհրդի կոնվենցիայի շուտափույթ վավերացումը՝ ՀՀ ԱԳՆ-ը 2018թ. օգոստոս-հոկտեմբեր ժամանակահատվածում տեղեկատվություն է հավաքագրել ՀՀ արդարադատության և ՀՀ ֆինանսների նախարարություններից՝ «Սեռական շահագործումից և  սեռական բնույթի բռնություններից երեխաների պաշտպանության մասին» Եվրոպայի խորհրդի կոնվենցիայի վավերացման հնարավորությունների վերաբերյալ։ ՀՀ արդարադատության նախարարությունը կոնվենցիայի վավերացման հնարավորությունը պայմանավորել է ՀՀ նոր քրեական օրենսգրքի ընդունման հեռանկարով։ Իր հերթին, ՀՀ ֆինանսների նախարարությունը նշել է, որ կոնվենցիան վավերացնելու արդյունքում դրա կիրարկումը 14-րդ հոդվածով ՀՀ-ի համար առաջ է բերելու լրացուցիչ ֆինանսական պարտավորություններ։ 
Հայաստանը 2018թ. նոյեմբերից մասնակցում է ԵԽ-ի «Դադարեցնել երեխայի առցանց սեռական շահագործումը և ոտնձգությունը Եվրոպայում» խորագրով 2018-2020թթ. ծրագրին, որը միտված է ազգային մակարդակով դատաիրավական, իրավապահ մարմինների կարողությունների ամրապնդմանը, տարածաշրջանային համագործակցության ընդլայնմանը, որի արդյունքում ակնկալվում է առավել արդյունավետ դարձնել կիբերտիրույթում երեխաների պաշտպանությունը և նրանց դեմ սեռական շահագործման և ոտնձգության կանխարգելումը։ Եվրոպայի խորհրդի քարտուղարությունը լիահույս է, որ այս ծրագրին Հայաստանի մասնակցությունը կխթանի «Սեռական շահագործումից և  սեռական բնույթի բռնություններից երեխաների պաշտպանության մասին» Եվրոպայի խորհրդի կոնվենցիայի վավերացումը։     
 	Հաշվի առնելով վերոգրյալը՝ 2007թ. հոկտեմբերի 25-ին ստորագրված «Սեռական շահագործումից և  սեռական բնույթի բռնություններից երեխաների պաշտպանության մասին» Եվրոպայի խորհրդի կոնվենցիայի վավերացումը կամ հաստատումը Հայաստանի Հանրապետության վարած արտաքին քաղաքականության առումով նպատակահարմար է։

